
7 Першая малодшая група (да 3 гадоў)

СОНЕЙКА-СОНЦА
З народнага

Сонейка-сонца,
Выгляні ў аконца,
Пасвяці нам трошку,
Дам табе гарошку.

ВЕРАБЕЙЧЫК
З народнага

Верабейчык скача, скача,
Яму холадна, няйначай,
Бо мароз трашчыць,
Бо сняжок блішчыць.

БЕЛАБОКА-САРОКА
З народнага

Белабока-сарока,
Прыляцела здалёка,
Села ж яна на таку,
У яе хвосцік на баку.



8Сонейка

КУЮ, КУЮ НОЖКУ
З народнага

Кую, кую ножку,
Паеду ў дарожку.
Дарожка крывая,
Кабылка сляпая,
Еду, еду, еду,
Ніяк не даеду.
Прыпрагу сароку,
Паеду далёка,
У новай кашулі
Да майго дзядулі.
Скоранька паеду,
Каб паспець к абеду.

А ТЫ,  
КОЦІНЬКА-КАТОК

З народнага
А ты, коцінька-каток,
У цябе шэранькі хвасток.
Ты прыходзь к нам начаваць,
Будзеш Янку калыхаць,
А я шэраму катку
За работу заплачу —
Дам гарлачык малака
І кавалак пірага.


